
Féach ar an ríomhphost seo i do bhrabhsálaí

Tá fiord Chonamara i measc na 50 suíomh is fearr de réir Lonely Planet

An Caoláire Rua bhuaicphointe Lonely Planet

Aird dhomhanda tarraingthe ar an áit mhór áilleachta agus

eachtraíochta seo

Deis iontach phoiblíochta ba ea ainmniúchán an Chaoláire Rua i measc

Bhuaicphointí Lonely Planet do 2027, rogha 50 áit agus eachtra ar fud an

domhain. Tuairiscíodh an nuacht in Irish Independent agus bhí sé le feiceáil

chomh maith anseo agus anseo ar na meáin shóisialta a bhuí leis an iriseoir

taistil Pól Ó Conghaile. Tharraing Pól aird ar shuíomh an Chaoláire Rua laistigh

de Gheopháirc Dhomhanda UNESCO Dhúiche Sheoigheach agus

Lochanna an Iarthair. Is sampla é an fiord den taobh tíre álainn sa cheantar

fíorspeisialta seo atá neadaithe sna cnoic ar an teorainn idir Gaillimh agus

Maigh Eo. Is dea-scéala é an t-aitheantas idirnáisiúnta seo do phobail áitiúla

agus do chomhlachtaí i dtionscal na turasóireachta. Deis eile atá ann céad míle

fáilte a chur roimh chuairteoirí nua agus roimh chuairteoirí a bhí anseo cheana

go dtí Iarthar na hÉireann le lán a súl a bhaint as geolaíocht na Geopháirce

agus as na radhairc tíre.

Coinnigh suas chun dáta tríd an suíomh gréasáin geopháirce

www.joycecountrygeoparkproject.ie agus na meáin shóisialta / facebook agus

Instagram @JCWLGeopark

https://www.independent.ie/county/galway/its-unbelievable-shock-and-delight-in-galway-as-killary-fjord-secures-place-on-lonely-planet-list/a/161984555.html
https://www.instagram.com/reels/Ddnnd3uhy6A/
http://www.joycecountrygeoparkproject.ie/


Rannpháirtithe ag ceann de na babhtaí oiliúna le haghaidh gnó nua a fhorbairt

Oiliúint faoi lán seoil do ghnó nua

Réimse iontach smaointe molta

Agus maoiniú LEADER faighte againn, cuireadh oiliúint na Geopháirce i

bhforbairt gnó nua i bhfeidhm ar bhonn céimneach i mí Mheán Fómhair. Tháinig

sé rannpháirtí dhéag le chéile don chéad seisiún, a bhí ar siúl i bhfoirgneamh

athchóirithe agus an-tarraingteach Bhanc Uladh ag gnó áitiúil Bhaile an Róba

‘Slí Nua’. Tá éagsúlacht mhór smaointe nua fiontraíochta ag na daoine faoi

oiliúint, mar a bhíothas ag súil leis tar éis ainmniú UNESCO na Geopháirce i mí

Aibreáin na bliana seo. I measc na smaointe tá turasóireacht feirme agus

éagsúlú táirgí, turais sealgaireachta treoraithe, teiripe foraoise, turais

oilithreachta agus staire, margaíocht dhigiteach, taithí bia baile, ceardaíocht

agus cúrsaí, oiliúint teanga, lóistín, seirbhísí ealaíne, agus oiliúint ghairme. Is

sampla ar leith é den acmhainneacht iontach atá ann do ghnó nua inbhuanaithe

agus poist a chruthú sna 20 pobal atá sa Gheopháirc. Is trí thionscadal

comhoibrithe LEADER (maoiniú náisiúnta agus AE) a dhéantar an oiliúint, le

tacaíocht ó Fhorbairt Iardheisceart Mhaigh Eo, FORUM Chonamara agus

Forbairt Tuaithe na Gaillimhe. Déanann foireann le taithí ó RUNDA Hospitality

and Tourism Solutions an oiliúint, a fuair an conradh tar éis próiseas tairisceana

poiblí iomaíoch. Cuirtear ar fáil é trí mheascán d’oiliúint duine le duine agus ar

líne, agus leanfaidh sé ar aghaidh tríd an bhfómhar, ag críochnú le

meantóireacht duine le duine agus turas lae ar Gheopháirc Éireannach.



Rannpháirtithe ar chladach an locha lasmuigh de Thigh Pháidí, Tuar Mhic Éadaigh

Seoladh Thionscadal an Ruabhric Artaigh

Tionscnamh le tacú le speicis ársa atá i mbaol 

I nuachtlitir mhí Iúil, luaigh muid gur ceadaíodh maoiniú do thionscadal an

Ruabhric Artaigh. Cuireadh tús leis i mí Lúnasa, agus bhí sé mar aidhm leis

feasacht a mhúscailt ar chaomhnú an speicis fhiáin dhúchasaigh seo agus ar an

tábhacht a bhaineann le caighdeán an uisce i Loch Measca a ardú go dtí stádas

ard. Is eol dúinn gurb ann don ruabhreac Artach sa loch mar gheall ar

mhonatóireacht a dhéanann Iascach Intíre Éireann, ach tá an speiceas anois i

mbaol in Éirinn agus é ar cheann de na speicis is fánaí anseo anois. Is dóigh go

maireann an ruabhreac Artach i Loch Measca de bharr dhoimhneacht an locha,

óir tá an loch níos doimhne ná 70m in áiteanna, a bhuí le héasc geolaíoch a

shíneann ó thuaidh ó dheas ar thaobh thiar an locha. Is iomaí brú a bhíonn ar

an ruabhreac Artach i Loch Measca, ina measc sin tionchair athrú aeráide a

chuireann an timthriall hidreolaíoch as riocht, creachóireacht ó speicis eile agus

truailliú cothaitheach ó chleachtais talmhaíochta agus ó fhuíolluisce tí. Is

dobharlach Blue Dot (Cuspóir Ardstádais) é Loch Measca, le cuspóir ardstádas

éiceolaíoch faoi Chreat-treoir Uisce an AE. Tugadh an teideal seo in 2018 do

dhobharlaigh a bhaineadh stádas ard éiceolaíoch amach go seasta san am atá

thart (beag beann ar a stádas ard reatha), nó do dhobharlaigh a bhí ar cheann

den ocht gceantar tábhachtach ina raibh diúilicíní péarla fionnuisce. Cuireadh

tús leis an tionscadal i mí Lúnasa. Tá dhá phríomhshnáithe oibre i gceist:

oideachas & for-rochtain agus taighde.

Oideachas & For-Rochtain

Bhí an chéad imeacht for-rochtana ar siúl le linn Sheachtain na hOidhreachta ar

bhruach an locha in aice le Paddy’s Pub i dTuar Mhic Éadaigh. Scaipeadh eolas

faoin ruabhreac Artach, faoi chaighdeán an uisce agus faoi gheolaíocht na

Geopháirce agus ghlac rannpháirtithe páirt i gceardlann samplála linne le go

bhfeicfí cé na horgánaigh atá ina gcónaí ansin agus le foghlaim faoin léiriú a

thugann na foirmeacha beatha éagsúla ar stádas chaighdeán an uisce. Tá tús

curtha le gníomhaíochtaí oideachais sna bunscoileanna thart ar Loch Measca. I

https://www.fisheriesireland.ie/sites/default/files/2024-01/mask_2022.pdf
https://www.fisheriesireland.ie/research/arctic-char-research-programme
https://www.fisheriesireland.ie/research/arctic-char-research-programme
https://www.heritageweek.ie/event-listings/arctic-char-surviving-since-the-ice-age-in-lough-mask


mí Mheán Fómhair, bhí an chéad chuairt scoile ar siúl in S.N. na Fairche. Bhí

gníomhaíochtaí ranga agus foghlaim ghníomhach mar chuid de sin, agus

tarraingíodh ar Innéacs Srutháin Eolaíocht Saoránach le taispeántas

cicshamplála do pháistí ag sruthán Na Coille Bige Íochtair gar do pháirc spraoi

na Fairche. Cuardaíodh go leor flóra agus fána, agus iontaisí chomh maith! Tá

pleananna á ndéanamh le haghaidh tuilleadh cuairteanna scoile sna seachtainí

atá amach romhainn.

Taighde – tá oibrithe deonacha uainn

Tá cur chuige neamhionrach ag baint leis an snáithe taighde. Tá sé mar aidhm

aige a aithint cén uair agus cén áit a sceitheann an ruabhreac Artach ach

samplaí uisce a thógáil ag roinnt láithreán i Loch Measca ar feadh tréimhse sé

mhí. Tá roinnt oibrithe deonacha á lorg againn le ról tábhachtach a imirt mar

Eolaithe Saoránaigh. Cuirfear oiliúint ar oibrithe deonacha maidir le samplaí

uisce a thógail, samplaí a ndéanfar tástáil orthu i sainsaotharlann. Má tá spéis

agat i gcúrsaí caighdeáin uisce nó i gcaomhnú an ruabhric Artaigh, agus más

mian leat obair a dhéanamh ar bhonn deonach, téigh i dteagmháil le hOifigeach

Thionscadal an Ruabhric Artaigh, Jacinta Whelan ag jacintawhelan@gmail.com

Faigheann ionadaithe Gheopháirc DSLI teastas oifigiúil Geopháirc Dhomhanda

UNESCO san Fhionlainn

18ú Comhdháil Idirnáisiúnta na

nGeopháirceanna Eorpacha

Ionadaíocht DSLI ag Saimaa UGG san Fhionlainn

Bíonn Comhdháil na nGeopháirceanna Eorpacha ar siúl ag Líonra

Geopháirceanna na hEorpa gach dara bliain. Tá sé de dhualgas ar

Gheopháirceanna UNESCO san Eoraip páirt a ghlacadh in ócáidí líonraithe dá

mailto:jacintawhelan@gmail.com


leithéid, agus mar sin ghlac Geopháirc Dhúiche Sheoigheach & Lochanna an

larthair páirt san 18ú Comhdháil Idirnáisiúnta de chuid Gheopháirceanna na

hEorpa, á hóstáil ag Geopháirc Saimaa san Fhionlainn ar an 16-18 Meán

Fómhair. Fóram den scoth atá ann d’fhoirne Geopháirceanna as fud fad na

hEorpa smaointe agus forbairtí a roinnt le chéile trí chur i láthair, trí cheardlanna

agus trí GEO-aonach. Rinne bainisteoir Gheopháirc DSLI, Michael Hegarty, cur i

láthair ar thionscadal GeoSite Erasmus+ agus ar an obair atá déanta ar

acmhainní digiteacha don fhoghlaim agus don oideachas amuigh faoin aer.

Ba speisialta an rud é nuair a bhronn Bord Feidhmiúcháin Líonra Domhanda na

nGeopháirceanna an teastas oifigiúil orainn, agus fáilte fhoirmeálta á cur roimh

Gheopháirc Dhúiche Sheoigheach & Lochanna an larthair go dtí Líonra

Domhanda na nGeopháirceanna. Ghlac muid páirt sa chuairt páirce “Nature

and History in the Heart of Lappeenranta City” chomh maith. Taispéanadh

dúinn ansin conas is féidir cosáin agus áiseanna a choinneáil sa chaoi go

bhféadfaí iad a úsáid ó cheann ceann na bliana agus an timpeallacht a

chaomhnú ag an am céanna. Leagadh béim ar an tábhacht a bhaineann le

rochtain ar an nádúr don fholláine ó lá go lá san Fhionlainn – tá sé seo ábhartha

toisc go bhfuil ár bpobail tar éis forbairt chosáin a ardú mar thosaíocht.

Rannpháirtithe Erasmus+ GeoSite ag an gcruinniú deireanach san Iorua i Lúnasa

Ócáid dheireanach thionscadal Erasmus+

Acmhainní digiteacha nua don fhoghlaim ghníomhach 

Tá a chuspóirí maidir le hacmhainní digiteacha oideachais a chur ar fáil chun

oideachas lasmuigh a chur chun cinn críochnaithe ag an tionscadal GeoSite, a

bhí ar siúl ó Dheireadh Fómhair 2023 go Meán Fómhair 2026. Is í Ollscoil

Iarthar na hIorua a bhí i gceannas ar an tionscadal, a fuair maoiniú €400,000 ón

AE agus cuidiú ó Ollscoil Stavanger san Iorua agus ceithre Gheopháirc

Dhomhanda UNESCO; Sunnhordland san Iorua, Tuscan Mining san Iodáil,



Buzau Land sa Rómáin agus DSLI in Éirinn. D’óstáil gach ceann de na ceithre

Gheopháirc Dhomhanda UNESCO cruinnithe oibre ina gceantar, agus thug siad

cuairt ar Gheoshuíomhanna ar leith ina gcuirtear oideachas ar fáil. Treoraíodh

na comhpháirtithe maidir leis na cineálacha acmhainní a d’fhéadfaí a chur ar fáil

trí athbhreithniú ar fhoilseacháin eolaíocha ar acmhainní digiteacha atá in úsáid

sa seomra ranga cheana féin, chomh maith le suirbhé ar riachtanais ó

mhúinteoirí agus ó dhaltaí áitiúla i gceithre Gheopháirc Dhomhanda UNESCO.

Is é an príomhthoradh ná stór láraithe ar an suíomh gréasáin d’acmhainní

digiteacha atá ann cheana agus acmhainní digiteacha nua le treoirlínte

oideachais maidir le cur chuige gníomhach foghlama atá ar fáil i mBéarla agus i

gceithre theanga náisiúnta na gcomhpháirtithe (Gaeilge san áireamh). Áirítear

leis na hacmhainní digiteacha nua uirlis chun breathnú ar amlíne gheolaíoch ár

bpláinéid, turais fhíorúla de phríomh-gheoshuíomhanna sna ceithre Gheopháirc

Dhomhanda UNESCO agus cluiche cártaí chun plé sa rang a éascú. Tugtar

isteach an tionscadal agus an suíomh gréasáin mar chuid de na físeáin seo

freisin, chun achoimre a dhéanamh ar an amlíne gheolaíoch agus chun samplaí

a thabhairt de chleachtais chomhráiteacha teagaisc sa réimse. Seolfar an

suíomh gréasáin (www.edu-geosite.eu) sa chéad chúpla seachtain eile.

Rinneadh cur i láthair den obair a rinne na comhpháirtithe ag na trí chomhdháil

bhliantúla dheireanacha de chuid na nGeopháirceanna agus ag seimineár

gréasáin a eagraíodh go sonrach le Grúpa Oibre Oideachais Líonra

Gheopháirceanna na hEorpa i mí Lúnasa.

Baill nua líonra gnó Crave at the Cottage agus Músaem The Quiet Man

30 ball anois ag Líonra Gnó na Geopháirce

Baill nua i mBaile an Tobair agus i gConga

Tá cloch mhíle nua bainte amach ag Líonra Gnó na Geopháirce agus 30

comhlacht anois mar bhall aige. Tá ríméad orainn fáilte a chur roimh trí bhall

nua: An siopa caifé agus bialann Crave at the Cottage i mBaile an Tobair,

Grúpa Saoire Chonga (lóistín, turais agus eachtraí), agus Músaem an Quiet

Man i gConga. Idir áiteanna le dul ag ithe agus le fanacht ann agus

ghníomhaíochtaí agus taitneamhachtaí, tugann baill an líonra bealaí go leor le

taitneamh a bhaint as an nGeopháirc do chuairteoirí. Cuidíonn siad le cuairteoirí

http://www.edu-geosite.eu/


chomh maith naisc a chruthú leis an taobh tíre, an oidhreacht, an cultúr agus

pobail. Is é bua an líonra ná na comhlachtaí a bhíonn ag obair i gcomhar; ag

scaipeadh eolais áitiúil, ag moladh a chéile agus ag cuidiú le cuairteoirí an chuid

eile den cheantar a fheiceáil. Mar bhaill, tá siad tiomanta do luachanna

Gheopháirc Dhomhanda UNESCO Dhúiche Sheoigheach agus Lochanna an

Iarthair atá leagtha amach ina cairt. Tá muid ag tnúth go mór leis na naisc sin a

neartú de réir mar a fhásann an líonra.

Geolaí Benjamin Thébaudeau, le Tom Gilligan, Neil Sheridan agus Padraic Flanagan ó

Chomhairle Contae Mhaigh Eo, agus Oifigeach Turasóireachta na Geopháirce Sinéad

Seoighe ag ionad amhairc Loch na Fuaiche

Cuairt oifigigh Chomhairle Contae Mhaigh Eo

Bealach maith iad turais taithíochta a mhealladh

Le roinnt míonna anuas chuir Geopháirc DSLI fáilte roimh chomhghleacaithe ó

Chomhairle Contae Mhaigh Eo teacht ar thurais taithíochta, deis an ceantar a

fheiceáil agus tuilleadh a fhoghlaim faoina thaobh tíre agus faoina oidhreacht

agus faoi na heachtraí do chuairteoirí. Ar an 8 Iúil, chuir muid fáilte roimh an

gCeannasaí Turasóireachta Michael McDermott, Oifigeach Turasóireachta

Maura Murphy agus David O’Malley ó rannóg turasóireachta na Comhairle.

Tháinig an Stiúrthóir Seirbhísí Tom Gilligan, Ceannasaí Cheantar Bardasach

Chlár Chlainne Mhuiris-Bhéal Átha na Muice, Padraic Flanagan, agus

Bainisteoir Cheantar Bhaile an Róba, Neil Sheridan ar chuairt eile ar an 22

Meán Fómhair. Tugtar deiseanna luachmhara le linn na gcuairteanna obair na

Geopháirce a roinnt agus labhairt faoi conas is féidir linn comhoibriú chun tacú

le pobail áitiúla agus le turasóireacht inbhuanaithe. Tá muid ag tnúth le fáilte a

chur roimh ionadaithe ó Chomhairle Contae na Gaillimhe ar chuairt taithíochta

san fhómhar.



Tuar Mhic Éadaigh, Coill na Fairche agus Uachtar Ard - na trí Parkrun sa Gheopháirc

Dul chun cinn ar Straitéis Turasóireachta

Plean don earnáil go dtí 2030

Táthar ag súil go mbainfear an creat chun turasóireacht inbhuanaithe a fhorbairt

i nGeopháirc Dhomhanda UNESCO Dhúiche Sheoigheach agus Lochanna an

sprioc amach le bheith críochnaithe faoi dheireadh 2026. Clúdófar leis an

gcáipéis an tréimhse 2026 go 2030 agus beidh sé gonta, an-phraiticiúil agus

breá soléite do gach duine. Beidh sé comhleanúnach freisin le cáipéisí

straitéiseacha ábhartha eile lena n-áirítear iad siúd atá freagrach as earnáil na

turasóireachta a fhorbairt in Éirinn ag an leibhéal náisiúnta, Comhairle Contae

na Gaillimhe agus Mhaigh Eo, trí Phlean Forbartha Ceann Scríbe agus Eispéiris

inár gceantar, agus ag leibhéal áitiúil, léireoidh sé an próiseas comhairliúcháin

leathan atá déanta. Leanfar den chomhairliúchán le grúpaí páirtithe leasmhara

san fhómhar, lena n-áirítear dréachtaí straitéise a roinnt sula dtabharfar chun

críche iad níos déanaí in 2026.



Léiriú grafach ag seoladh thionscadal UNESCO Together i mBéal Feirste

Seoladh Thionscadal UNESCO Together

Líonra chun forbairt inbhuanaithe a spreagadh

Tá Geopháirc Dhomhanda UNESCO Dhúiche Sheoigheach agus Lochanna an

Iarthair anois mar chuid de chomhpháirtíocht spreagúil nua uile-oileáin atá

díreach seolta. Is líonra é UNESCO Together de 14 shuíomh UNESCO agus sé

shuíomh shealadacha ar fud na hÉireann a nascfaidh den chéad uair trí chultúr,

oidhreacht, foghlaim, inbhuanaitheacht agus comhoibriú pobail, ag cruthú líonra

comhroinnte le haghaidh comhair agus malartaithe amach anseo. Tá an

tionscadal dhá bhliain seo á stiúradh ag Comhairle Ceantair an Iúir, Mhúrn agus

an Dúin agus Geopháirc Dhomhanda UNESCO Mhúrn, Shliabh gCuillinn, Loch

Cuan, agus seachadadh an tionscadal i gcomhpháirtíocht le Comhairle Contae

an Chabháin agus Geopháirc Dhomhanda UNESCO Thailte Locha Bhinn

Chuilceach. Le tacaíocht ó Choimisiún Náisiúnta na Ríochta Aontaithe chuig

UNESCO agus Coimisiún Náisiúnta na hÉireann chuig UNESCO, nascann an

líonra trasteorann Geopháirceanna Domhanda UNESCO, Láithreáin

Oidhreachta Domhanda, Anaclanna Bithsféir agus Cathracha Cruthaitheacha ar

fud Thuaisceart Éireann agus na hÉireann.

Seoladh an chomhpháirtíocht nua go hoifigiúil an 2 Meán Fómhair, rud a thug

deis dá hionadaithe bualadh le chéile agus tús a chur leis an turas chun

smaointe agus deiseanna comhoibrithe a roinnt. Beidh breis agus 650 duine

páirteach ann i ngníomhaíochtaí trasteorann lena n-áirítear ceardlanna,

malartuithe pobail, cónaitheachtaí cruthaitheacha, gníomhaíochtaí

gníomhaíochta timpeallachta agus cláir scéalaíochta cultúrtha. Tá sé mar aidhm

ag an líonra nua plean straitéiseach uile-oileáin a fhorbairt chun comhar

fadtéarmach a threorú idir suíomhanna UNESCO, lena n-áirítear iniúchadh a

dhéanamh ar Chonair Turasóireachta UNESCO a fhorbairt, le béim ar

Shuíomhanna Oidhreachta agus Geopháirceanna Domhanda mar áiteanna a



spreagann turasóireacht inbhuanaithe, oideachas, féiniúlacht chultúrtha agus

forbairt pobail. 

Conair lúibe na Sraithe ar Shliabh Phartraí in aice le Tuar Mhic Éadaigh

Seoda Ceilte Loch Measca á Nochtadh

Imeachtaí Sheachtain na hOidhreachta

Bhí geolaí na Geopháirce Benjamin Thébaudeau i gceannas ar shiúlóid

threoraithe mar chuid de Sheachtain na hOidhreachta, agus thug sé faoi

shiúlóid lúibe na Sraithe ar Shliabh Phartraí le radharc ar Loch Measca ó

thuaidh. Tosaíonn an chonair shlímharcáilte 9.7km seo, nach bhfuil a oiread sin

clú uirthi, ag Naíonra na Sraithe. Téann tú thar leacht cuimhneacháin luíochán

Thuar Mhic Éadaigh a tógadh le déanaí agus suas an sliabh ansin go Doire

Easa chun sult a bhaint as radharc galánta an locha ann. Bhí sé go hiontach an

oiread sin daoine a fheiceáil ann, agus chuala na 40 duine a bhí ann ar an lá

faoi oidhreacht shaibhir gheolaíoch an cheantair agus faoi oidhreacht stairiúil

agus chultúrtha an cheantair níos leithne.

Níos deireanaí sa tseachtain, bhí an Gheopháirc in éineacht le GeoTreallús

agus Corrib Beo ag Ionad Pobail Fhionnaithe ar an 20 Lúnasa le haghaidh

cainte ar Bhríd agus Seoda Ceilte Loch Measca. Thug Mary Condren, a bhfuil

go leor alt scríofa aici mar gheall ar inscne, creideamh, foréigean,

miotaseolaíocht agus diagacht, spléachadh ar an tábhacht a bhaineann le Tobar

Bhríde i gCill Bhríde, Loch Measca, agus a naisc leis an oidhreacht áitiúil agus

le traidisiúin Cheilteacha. Is léir ón slua mór a bhí i láthair ag an gcaint go bhfuil

spéis athnuaite ag daoine i Naomh Bríd agus sna háiteanna a bhaineann léi.



Agus Lá Fhéile Bríde anois ina shaoire phoiblí in Éirinn, meabhrúchán a bhí san

imeacht go bhfuil tábhacht fós leis na scéalta agus na traidisiúin a bhaineann le

Naomh Bríd inniu agus go bhfuil áiteanna againn laistigh den Gheopháirc inar

féidir linn na scéalta sin a roinnt.

Siúlóirí Dhúshlán Dhúiche Sheoigheach, Cill Bhríde; agus radharc ar locaí caorach

ag Seó Talmhaíochta Uachtar Ard

Samhradh te le go leor féilte agus imeachtaí

Pleanáil chun cinn don bhliain seo chugainn

Gach bliain, bíonn oidhreacht shaibhir féilte, seónna agus imeachtaí cultúrtha

eile ar siúl i gceantar na Geopháirce. Samhradh ar leith a bhí i samhradh na

bliana 2026 ní hamháin mar gheall ar an aimsir ach freisin do líon na n-

imeachtaí a bhí ar siúl, chomh maith le méadú ar líon na ndaoine a d’fhreastail

orthu. Tá an liosta fada (is féidir breathnú air ar ár suíomh gréasáin), ach seo

tagairt ghairid do roinnt acu le cuimhneamh orthu in 2027 agus ina dhiaidh sin.

Meitheamh: Féile cheoil Headfest, Áth Cinn, Co. na Gaillimhe, féile a mbíonn

an-tóir uirthi agus a bhíonn ag fás i gcónaí bliain i ndiaidh bliana. Rás

Seoltóireachta ó Chonga go Gaillimh. Babhta rothaíochta urraithe 50 míle Corr

na Móna, Lá na mBan ag Rásaí Bhaile an Róba, Baile an Róba, Maigh Eo. Iúil:

Lá na mBan ag Regatta Uachtar Ard. Seó Capaillíní & Beostoic an Tí Dhóite, An

Teach Dóite, Féile na gCurrach, Corr na Móna, uilig i gContae na Gaillimhe.

Dúshlán Dhúiche Sheoigheach (cnocadóireacht), Fionnaithe, Maigh Eo agus

Gaillimh. Féile Bhanríon na Lochanna, Baile an Róba, Féile Bhia Chonga, Co.

Mhaigh Eo. Lúnasa: Ceol na Locha, ranganna agus féile ceoil thraidisiúnta,

Tuar Mhic Éadaigh, Maigh Eo. Seó Talmhaíochta Uachtar Ard, Co. na Gaillimhe.

https://joycecountrygeoparkproject.ie/en/festivals/
http://www.joycecountrygeoparkproject.ie/
http://www.joycecountrygeoparkproject.ie/
https://facebook.com/JCWLGeopark
https://facebook.com/JCWLGeopark
https://instagram.com/jcwlgeopark
https://instagram.com/jcwlgeopark
https://youtube.com/channel/UCkWw-aYz4EaSx7s3mwjhGGQ
https://youtube.com/channel/UCkWw-aYz4EaSx7s3mwjhGGQ


Geopháirc Dhomhanda UNESCO Dhúiche Sheoigheach agus Lochanna an

Iarthair

Halla Thuar Mhic Éadaigh, F12D990, Tuar Mhic Éadaigh

F: (+353) 094 9000245

R: info@jcwlgeopark.ie 

Seoladh an ríomhphost seo chuig {{contact.EMAIL}}

Tá sé faighte agaibh toisc gur liostáil sibh lenár liosta postála.

Amharc sa bhrabhsálaí | Díliostáil

